
        
            
                
            
        

    
	МАЙКЛ УТГЕР

	 

	АЛДАНА Л ГЭЖ БАЙХГҮЙ
 

	“ЭРЭЛ” компанийн эрхлэн гаргаж байсан “Уран зөгнөл, адал явдал” сонины 1991-№4-д хэвлэгдсэн эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ПРОМАХА НЕ БУДЕТ

	Орчуулсан Жалайр М. Баттөгс

	 


АЛДАНА Л ГЭЖ БАЙХГҮЙ

	 

	Грэг Снайд илт сандарч тэвдэн, гар нь чичирч, машиныхаа залуурыг чанга гэгч нь базсан байв. Тэд түүний ийм байхыг нь үзэхийг хүсдэггүй байсан тул Грэг аль болохоор тайвширч биеэ сул тавихыг бодох боловч түүний «кадиллак» болзооны газар улам ойртох тутам тэр улам ихээр сандран тэвдэж байв. Дөнгөж Мэдисон Стрит гудамж руу орж ирэнгүүтээ Грэг Снайд гэрлэн дохионы дэргэд хөдөлгөөнгүй зогсож байгаа эрэгтэй хүний дүрсийг олж харав. Хот өглөөний манан будан дундаа зүүрмэглэн байх аж. Снайд гэрлэн дохионы хажууд зогсож байгаа хүн Нэд гэдгийг ойлголоо. Снайд хурдаа сааруулахад машин нь зөөлхөн явсаар уулзварт ойртож ирэн зогсоход, хойд хаалга нь онгойв. Гадаа зогсоо хүн татаж байсан тамхиа шидээд, нэг их яаралгүй хөдлөн машинд ойртоод хойд хаалгыг нь хааж, урд хаалгыг нь онгойлгоод орж ирэн жолоочийн хажууд суугаад,

	— За сайн уу, Грэг? Их ч удаан уулзсангүй дээ.

	— Сайн, Нэд. Тийм ээ, их хугацаа өнгөрч.

	Тэгээд хоёул минут хэртэй юу ч дуугарсангүй, нэг нэгнээ сонжин харцгаав.

	Нийгмийн тэс өөр хоёр давхаргын төлөөлөгчид зэрэгцээд сууж байв. Сахлаа цэвэрхэн авч, хумсаа засаж янзалсан ямар ч өө сэвгүй хувцасласан Грэг Снайд намбатай харагдахад, хажууд нь үрчийж үнгэгдсэн хуучин цувтай, турж хөнхийсөн царайтай, сахал үсээ засаж янзлаагүй хүн сууж, малгайн доороос нь буурал орж байгаа туг үс цухуйж харагдана. Снайдын хамгийн сүүлийн үеийн «а ля президент» гэгч загвараар засуулан тосолсон үс нь тас хар өнгөөр гялалзаж байв.

	— Чи өнгөрсөн хугацаанд их өөр болжээ гэж Снайд эхлэн анир чимээгүйг эвдэв.

	— Үүнд гайхах хэрэг байна уу. Хэзээ ч бил ээ, биднийг төрсөн эх маань хүртэл ялгаж чаддаггүй үе байж билээ.

	— Нэд чи мэдэж байгаа шүү дээ, чамайг шоронд орсонд би буруугүй...

	— Энэ тухай ярихаа болъё. Хоёр хүний хэргийг би ганцаараа дааж гарсан. Одоо тооцоогоо хийх цаг ирсэн гэж бодож байна.

	Снайд айж сандарсан байдлаа нууж чадахаа болилоо.

	— Нэд, чи юу хүсээд байгаа юм бэ? Чи шууд л хэлчих.

	— Би чамтай түнш болж хамтарч ажиллах гэсэн юм. Хэрвээ хүсэхгүй байвал надад нэг саяыг өгчих, тэгээд данс дугуйлъя.

	Грэг энэ үгнээс цочиж, цагаан царай дээгүүр нь улаан толбо тодорч, духаар нь хөлс бурзайж ирснээ сөөнгөдүү хоолойгоор

	— Чи солиоров уу, Нэд! Арван жилийн өмнө би байгаа мөнгөө тоолж үзэхэд дөнгөж данган гучин мянга болсон байсан. Одоо надад үнэхээр саяар яригдах хөрөнгө байна. Гэхдээ үүнийг чинь би өөрийнхөө хөдөлмөр, ухаан хоёроор олж авсан...

	— Чалчихаа боль, гэж Нэд түүний яриаг таслаад, — Чи энэ өнгөрсөн хугацаанд ийм их мөнгө олж чадахгүй, надтай хамт шоронд сууж болох байсан. Харин би бүх хэргийг өөртөө үүрч, чамд мөнгө олох боломж олгосон. Бүр саяыг шүү!

	Снайдын царай хачин болов.

	— Арван жилийн өмнө бид хоёрын дундын байсан тэр мөнгөний талыг л чи авах болно. Яг арван таван мянган доллар!

	Снайд боодолтой мөнгө гарган Нэдийн өвдөг дээр чулуудаад

	— Миний тухай мартаад, энэ хотоос явахыг чинь би хүсэж байна гэж хэлэв.

	Нэд хүйтнээр инээмсэглэснээ

	— Арван жил уулзаагүй ахыгаа ингэж угтана гэж санасангүй. Бид урьдын адил түншүүд болох байх гэж бодож ирсэн юм.

	— Энэ боломжгүй зүйл! гэж Снайд хашхираад, — Арван жилийн өмнө би Атлантын эргээс зугтаж Номхон далайн эргийн энэ хотод ирж, өнгөрсөн амьдралаа бүгдийг нь мартахаар шийдсэн: Энд_намайг хэн ч мэдэхгүй байсан, би өөрийн гэх ажилтай болж, одоо дээд түвшиндээ хүрээд байна. Надад сүйт бүсгүй байна. Тэрээр томоохон баяны охин. Би сүйт бүсгүйтэйгээ сууснаар хөрөнгө маань хоёр дахин ихэснэ. Намайг мужийн захирагч хүлээж авдаг. Миний гэрийн гадаа сурвалжлагч нар өдөр шөнөгүй эргэлддэг. Том том банкнууд төмөр шүүгээг надад нээж өгдөг. Гэтэл гэнэт...

	Снайд хэсэг дуугүй байснаа, хэн нэг нь сонсчих вий гэсэн юм шиг шивгэнэн 

	— Гэтэл гэнэт би... Миний ах дээрмийн хэргийн төлөө арван жил суусан эрүүгийн хэрэгтэн гараад ирдэг... Хэрвээ энэ тухай хүмүүс мэдэх юм бол би бүгдийг алдана. Би гуйлгачин болж хувирна... 

	Снайд хуруугаараа чичин ярьж байснаа түгдрэв.

	Нэд хүйтнээр мушилзан боодол мөнгийг гартаа авч жинлэх мэт үзсэнээ:

	— Ийм том хүн гэж байх, тэгээд ердөө л энэ үү?

	— Нэд чи эндээс явж үз. Надад ямар ч ах байхгүй, бас ямар ч өнгөрсөн явдал байхгүй. Би гучхан настай шүү дээ.

	— Би ч бас гучтай. Сануулсанд баярлалаа Грэг гээд Нэд машинаас буулаа.

	Одой биетэй Кром түнтийсэн том цүнх гартаа барьсан нь их инээдтэй харагдаж байв. Түүний өндөр нь таван фут орчим байх. Түүнийг нэг удаа «Залуу минь, өвдөг дээрээ зогсоод яах вэ, босоод ир» гэсэн гэнэ лээ. Урьд нь Кром намхнаасаа болж эвгүй явдалд ордог байсан. Харин түүний нүүр царай нь хэний ч анхаарлыг үл татах, жирийн нэгэн байв. Энэ нь бас нэг талаар ашигтай болохыг түүний сүүлийн гурван жилийн амьдрал харуулж өгчээ. Хамгийн гол нь өөрийнхөө хэрэгтэй газрыг олох хэрэгтэй, тэгэхэд бүх юм ёсоороо явагдана.

	Кром хотын захад байдаг хэвлэлийнхний нэрлэдгээр бага орлоготой хүмүүсийн суудаг хуучирч муудсан байшинд дөхөж ирээд ийш тийшээ харснаа орж явчхав.

	Орц хонгилоос нь хөгц ханхалсан энэ газар хүн амьдардаггүй, харин муур үүрлэдэг байр байх гэж бодогдмоор. Кром хурдан алхалж хоёр шат өнгөрөөгөөд, цаадах хаалгыг нь тогшиход «онгорхой» гэсэн танил хоолой сонсогдов. Түүний зальтай нүд нь гялалзан, хаалгыг онгойлгон, жижигхэн өрөөнд орж ирэн голд нь зогсов.

	— За ингээд л би ирлээ, Нэд.

	— Сайн уу, одойхон минь, гэж Нэд хүйтнээр хариулав.

	— Чөтгөр ав, энэ муу өрөө манай шоронгоос ер ялгагдах юм алга шүү. Чамайг арай суллаагүй, намайг дахиад суулгачихсан юм шиг сэтгэгдэл төрчихлөө.

	Нэдийн царай өөрчлөгдсөнгүй. Тэрээр дуугүй суун, нүд нь түнтийсэн цүнхнээс салахгүй харж байв.

	— Би чиний гуйсныг биелүүлсэн. Энэ цүнх дотор миний гурван жил хийсэн ажил байгаа.

	Нэд хялайж харахад, Кром өөрийг нь нэвт шувт өрөмдчих шиг санагдлаа.

	— Нэд, би энэ ажлыг чадах чинээгээрээ хийсэн. Энэ гурван жилд би Грэг Снайдаас бараг алхам ч хол байсангүй. Би түүнийг таван хуруу шигээ мэднэ. Түүний ширээний шургуулгад болон төмөр авдарт нь юу байдаг, бүх танил, найз, дайсан, хэдэн хос оймстой, хэдэн явалддаг хүүхэнтэй, ямар ямар зуршилтай, уух дуртай ундаа, идэх дуртай хоол, юуг тэвчиж чаддаггүй, хаана их очдог, хаашаа нэг ч удаа орж үзээгүй, өдөрт хэдэн удаа шүршүүрт ордог, хэнээр сахлаа хусуулж, үсээ засуулдаг, бас чекийн дэвтрийн дугаар, ямар дэвсгэртүүд авч явдаг, зоогийн газрын үйлчлэгчид хэдийг өгдөг, тэр байтугай ямар дотуур өмдтэй, товчхон хэлбэл, түүний тухай бүгдийг мэднэ гэж нэг амьсгаагаар хэлээд Кром, сандал дээр лагхийн суув.

	— Чи түүнийг яаж олов, хэдгэнэ минь? гэж Нэд асуугаад, тамхи гаргаж ирлээ.

	— Маш амархан. Наранд гарсны гурав дахь хоног юм даг, санамсаргүй нэг сонин үзэж байтал чиний зураг байж байна, би бүр гайхаж орхисон. Харин гарчгийг нь уншаад бүх юм ойлгомжтой болсон. «Грэг Снайд шинэ концерт нээв» гээд доор нь тодорхой зүйлс бичигдсэн байлаа.

	— Чи түүний сүйт бүсгүйн талаар юу мэдэх вэ?

	— О... гэж Кром дуу алдсанаа, — Ярих юмгүй үнэхээр сайхан хүүхэн, амтат жүржийн «хаан» Бигнерийн охин Жулия Бигнер, одоо хорин нэгтэй. Чиний ахад чинь ухаангүй хайртай. Хоёр долоо хоногийн дараа «Тэнгис» зоогийн газар сүй тавьсны найр болно.

	— О кей! Надад бас долоо хоног хэрэгтэй. Дараа нь өөрийнхөө Филадельф рүүгээ арилж одно биз.

	— Хөлсийг нь яах гэж байна, Нэд?

	— Би хэлсэн амандаа хүрнэ.

	Нэд тамхиа унтраагаад дэрэн доогуураа гараа хийж том боодолтой мөнгө гаргаж ирэхэд, тийм их мөнгө үзсэн Кромын нүд нь харанхуйлж ирэв. Нэд тэр боодлоосоо нэг хэсгийг авч ширээн дээр шидээд,

	— Энд 50 мянга байгаа, үлдсэнийг нь долоо хоногийн дараа аваарай, харин одоо явж зугаал.

	Кром мөнгийг шүүрэн авч, халаасандаа хийгээд шүлсээ залгингаа! 

	— Аль хэр хол зугаалах вэ? гэж асуув.

	— Юуны өмнө намайг цатгалан заан шиг болгож чадах хэмжээний идэх юм авчирч өг. Бас сахлын хутга, үсний будаг авчраарай. Энэ бүхэнд хэчнээнийг зарснаа бас бичиж ир, түүнийг нь тусад нь төлнө. Харин одоо явж үз, цүнх дэх зүйл намайг хүлээж байна.

	 

	 

	Долоо хоногийн турш Нэд гэрээс гарсангүй, Кромын цуглуулсан мэдээг судалж байв. Кром өглөө болгон ирж даалгавар аваад буцна. Өдөр ирэх тутам авсан даалгавар нь нарийн болж, түүний гайхлыг төрүүлнэ. Гэхдээ зөвхөн түүнд авах мөнгө нь сонин болохоор, Нэдийн юу хийж байгаа нь огт сонин биш байв. 

	Тав дахь өдөр. Кром хотын хамгийн үнэтэй баян дэлгүүрээс хувцас худалдаж авав. 

	Зургаадугаар өдөр Кромын авсан даалгавар хамгийн гайхалтай нь байв. Энэ өдөр Кром урьдынхаараа өглөө 9 цагт ирэв. Нэд өглөөний унд дээр өрөв тасын хэмжээний том тахианы махыг ганцаараа цохиж орхив. Нэд хэсэг мах зажилсан чигээрээ хэлсэн нь:

	— За хө, одойхон минь, орон дээр байгаа мөнгийг ав, тэгээд сүүлийн даалгаврыг минь сонс. 

	Кром ор луу үсэрч очин сонины хайчилбаруудыг зайлуулан доороос нь боодолтой ногоон дэвсгэртүүд гаргаж ирэв. Түүний гар нь чичирч байв.

	— Наана чинь үлдсэн хагас нь, бас зарсан зардлын чинь мөнгө байгаа.

	— Нэд! Чөтгөр алгад, Нэд! Би одоо баян хүн боллоо. Энэ мөнгийг яаж зарахыг би мэдэж байна.

	— Дуугаа тат! 

	Нэд цамцныхаа ханцуйгаар амаа арчаад, тамхиа авч асаагаад, сандлынхаа түшлэгийг налан хойшоо гэдийгээд чимээгүй ярьж эхэлсэн нь:

	— Сайн бууддаг, илүү дутуу юм шалгаадаггүй, «Итгэлт хонгор» надад хэрэгтэй байна. Тэр чинь маргааш үд дунд «Гранд-Бич» буудлын 1620-р өрөөнд ирэх ёстой. Үүгээр чиний хийх ажил дуусаа. Энд одоо чамд хийх юм байхгүй учраас энэ мужаас явах хэрэгтэй.

	— Би тийм нэг залууг танина. Түүнд надад итгэдэг шигээ итгэж болно. 

	Хэн нэгнийг оршуулж байгаа юм шиг Кром их л нам дуугаар ярив. Тэр байтугай тэрээр хэсэгхэн хугацаанд гартаа байгаа мөнгөө хүртэл мартсан байлаа.

	— Баяртай одойхон минь. Миний тухай бүгдийг мартаарай.

	 

	 

	Ричи өглөө наймын үед сэрэхэд Лош бөх гэгч нь унтаж байв. Ричи Лошид дэрлүүлсэн гараа болгоомжтой сугалж аваад орноосоо босож, гал тогооны өрөөнд оров.

	Бас хэн нэгэнд хэрэг болсон гэнэ. Одойхоны хэлснээр бол энэ удаа овоо шан авах шинжтэй. Ричи нэг буудахдаа таван зууг авдаг. Энэ нь түүний тогтмол ханш байв. Хөзрийн луйварчин өрсөлдөгчөөсөө, янхан хүүхний мөнгөөр амьдрагч хэрэв нөгөөх нь зөрүүдлээд байвал түүнээсээ, өрөнд орсон хүн мөнгө хүүлэгчээс, залуу эхнэр нь хөгшин нөхрөөсөө, эсвэл нөхөр нь итгэлийг нь эвдсэн эхнэрээсээ... үргэлж л хэн нэгэн ямар нэгэн хүнээс хагацахын түүс болоход, Ричи ажилдаа орно. 

	Энэ удаа тэрээр долоон зуу, эсвэл бүр ихийг шаардахыг бодож байв. Хөлслөгч «Гранд-Бич» буудалд байна гэдэг чинь их л чинээлэг хүн байж таараа. Ийм хүний хэргийг ямар ч алдаагүйгээр өөрөөр хэлбэл яг байранд нь онохоор гүйцэтгэж өгөх хэрэгтэй. 

	Үнэндээ Ричи ганц ч удаа алдаж буудаж байсангүй, түүний гар нь ч тэр үед чичирч байсангүй. 

	Өрөөндөө эргэж ирээд Ричи хувцсаа өмсөөд, нууц газраа уудлан өөрийн ажлын багаж болох сайтар цэвэрлэж үргэлж бэлэн байдалд байлгадаг 45 голчтой байлдааны «Смит и Вессон» буугаа гаргаж ирлээ.

	Лош нойрон дундаа үнэгчлэн мишилзэж хажуу тийшээ эргэн нөгөө талаараа хажуулдан хэвтэхэд нөмөрч байсан ноосон хөнжил нь орны урд руу унан залуу бүсгүйн нүцгэн биеийг нь ил гаргалаа. Ричи ор луу ойртон очиж ирмэг дээр нь суугаад нүцгэн биеийн гоо сайхныг шимтэн харна. 

	Жилийн өмнө Ричи түүнийг хиппи нарын бүлгээс салгаж өөрийн амьдардаг энэ газар авчирсан билээ. Тэгэхэд дөнгөж 16-тай байсан боловч зан ааш нь зэрлэг муурынхаас ч дор байв. Ричи хамгийн анх түүнтэй унтах гэхэд, өвдгөөрөө салтаа руу нь өшиглөж орхисон, гэхдээ сүүлдээ дасаж номхорсон боловч Ричи түүнтэй болгоомжтой харьцдаг байв. Лошийн ширүүн зан авир нь хааяа бас илэрч гардаг, ,нэг удаа тэрээр буудаж сургахыг Ричигээс хүсэхэд, Ричи татгалзаагүй юм.

	 

	 

	Цагийн зүү арван хоёрт ойртож байв. Нэд угаалгын өрөөнөөс гарч ирээд унтлагын өрөөнд орж, нөмрөгөө авч хаян, том босоо толины өмнө зогсоод яаралгүй хувцаслаж эхлэв. Өөрийнхөө дүрсийг толинд хараад долоо хоног өнгөрөхөд хуучин Нэд гэж хэлэхээргүй болчихлоо гэж болно. Туранхай хүнхэр царайны оронд гөлгөр толийсон нүүр харагдаж, буурал орж яваа үс нь хар өнгөөр гялалзаж бас «а ля президент» гэгч загвараар засуулсан байна. Ямар ч гайхалтай зүйл алга. Ахыгаа үзэн ядсан өнгөрсөн арван жилийн хугацаанд Нэд ингэж «төрөл арилжих» тухайгаа үргэлж бодож байв.

	Шоронд байхдаа Нэд ахаасаа ямар ч мэдээ, ямар ч илгээмж хүлээж авсангүй. Ах нь түүнийг өөрийнхөө амьдралаас бүрэн авч хаяж, мартсан байв. Шоронд юм бодох хугацаа хангалттай тул Нэд ахаасаа өшөө авах тухай хэдэн зуун янзаар бодож, хамгийн сайн гэснийг цааш нь боловсруулдаг байв. Гурван жилийн өмнө түүний нэг өрөөнд хоригдогч Одойхон хочит нэгэн суллагдан гарсан юм. Нэд олон удаа тэр шалчгар амьтанд тус болсон доо. Муу л бол хойд талын хар овоохой гэдэг шиг шоронгийнхон ямар нэг юм болбол Одойхон хочит Кром бүх бурууг үүрдэг байв. Нэд алсын хараатай хүн байсандаа Одойхоныг өөрийнхөө ивээлд авч, хөөцөлдсөөр байж нэг өрөөнд оржээ. Шоронгийнхон айж хүндэтгэдэг хүний ивээлд Кром хоёр жилийг өнгөрөөжээ. Нэд өөрийн ивээлд байгаа хүнийхээ шунахай сэтгэлийг мэддэг, бас эзэндээ үнэнчийг нь үнэлж, яг өөрт нь хэрэгтэй хүн гэдгийг мэдэж авсан юм.

	Нэд зангиагаа чангалж байх яг тэр үед хаалга тогших чимээ гарав. Тэрээр пиджакаа өмсөж, зочдын өрөөнд орж ирээд,

	— Орж болно! гэж хэлэв. 

	 

	 

	Ричи албаны шатаар гарч ирээд, эргэн тойрноо нягтлан харав. Хивс дэвссэн урт хонгилд ганц ч хүн харагдсангүй. Ричи хөнгөхөн алхлан шатнаасаа тав дахь хаалга 1620-ын өмнө очиж зогсов. Бас азтай тоо! Ричи хаалга тогшиход секундийн дараа «орж болно» гэж сонсогдов. Ричи орж ирээд 

	— Одойхон Кром намайг явууллаа гэж хэлээд хаалгаа хаалаа. Иймэрхүү байранд тэрээр урьд нь орж үзсэнгүй. Өрөөний голд зогсоо хүн их л сүртэй харагдаж, түүний нүдийг харсан хүн чичрэхээр байлаа.

	— Намайг хэн гэдгийг та мэдэх үү? гэж орж ирсэн хүнийг толгойноос нь хөл хүртэл нэвт харангаа Нэд хэлэв. Энэ залуу түүнд нэг л итгэл төрүүлмээргүй хүн шиг санагдав. Шоронд байхдаа тэр жинхэнэ хөлсний алуурчдыг хангалттай олныг үзсэн. Тэд жинхэнэ зузаан эрчүүд байсан, харин энэ бол тэдний хажууд нусгай жаал юм. Одойхон намайг хуурлаа гэж үү?

	— Үгүй, ноёнтон. Таны хэн гэдэг нь надад сонин биш. Үүнийг мэдэх миний хийх ажлын хүрээнд хамаагүй.

	— Та сонин уншдаггүй юм уу?

	— Радио ч сонсдоггүй.

	— Тэр тусмаа сайн. Өнөө орой үүргээ гүйцэтгэх хэрэгтэй.

	— Надад ямар ч ялгаагүй.

	— Ямар буутай вэ?

	— 45-ын голчтой гар буу. Нэг буудахад бүх юм дуусаа.

	— Хэрвээ, алдчихвал яах вэ?

	— Би мэргэжсэн хүн

	Нэд байрнаасаа хөдлөн, хоёр шилэн аяга, нэг лонх шотланд виски авч залууг цонхны хажуугийн зөөлөн сандал дээр суухыг урив. Ричи санаа нь амарч гүн амьсгалсан боловч, түүний биед гадас шааж байна гэж бодсон бодлоосоо салж чадсангүй, нугасных нь оронд төмөр гол байгаа юм шиг цэх шулуун суув. Нэд шилэн аягануудад архинаасаа хийгээд зочноо дайлав.

	— Би уудаггүй.

	— Бахадмаар хэрэг байна. Харин энэ надад маш хэрэгтэй гээд нэг балгаснаа, цааш, — Та энэ удаа ер бусын үүрэг гүйцэтгэх болно.

	— Магадгүй танд ер бусын санагдаж болох юм. Харин миний хувьд иймэрхүү хэрэгт ер бусын зүйл байдаггүй. 

	Нэд мушилзах аядсанаа

	— Битгий яар. Та миний зааснаар ажиллах болно. Гэхдээ би өөрөө таныг шалгаж чадахгүй.

	— Би амласандаа хүрдэг хүн шүү. Одойхон үүнийг мэдэх ёстой. Хэрвээ би «За» гэж хэлсэн бол «За» л байгаа. Одоохондоо би юу ч хэлээгүй байгаа болохоор бидний яриа бас ч дуусчхаагүй байна.

	— Та ямар хөлс авъя гэж бодож байна?

	Ричи энэ асуултаас айж байв. Тэр сандарч хэд гэж хэлэхээ яг мэдэхгүй, тэр байтугай хэвийн хэмжээнээсээ ч бага хэлчхэж мэдэхээр байв. Тэгснээ:

	— Таны тавих ямар ч нөхцөлийг биелүүлнэ гэж үзээд 1000 доллар гэж хэлчхээд, "одоохон түүнийг хөөж гаргах байх" гэж айж байлаа.

	Нэдийн царайд ямар ч өөрчлөлт гарсангүй. «Муу нусгай. Ийм хүмүүст зууг өгнө гэхэд төрсөн эхийгээ ч хорооход бэлхэн» гэж дотроо бодсоноо:

	— Намайг анхааралтай сонс. Өнөө орой найм хагаст хотын цэцэрлэгт хүрээлэнгийн баруун талын хаалганы дэргэдэх утасны бүхээгийн хажууд таны хохирогч хүлээж байгаа. Эхний нөхцөл зөвхөн толгойг нь буудаад сүүлд нь сэргийлэхийнхэн хэн болохыг танихааргүй болгох хэрэгтэй. Дараа нь арын халааснаас нь хэтэвчийг авч тэнд байгаа чекийг аваарай.

	— Та намайг андуурч. Би хулгайч биш...

	— Ийм хэрэгт сандарч тэвдэж болохгүй, залуу минь. Сууж үз. Энэ чекийг та үхсэн хүний зөвшөөрөлгүйгээр, гэхдээ бас зөвшөөрөлтэйгөөр авч байгаа гэж мэд.

	Ричи суусангүй, зөөлөн сандал дээр лагхийн унав.

	— Би танд ер бусын хэрэг гэж урьдчилан сануулсан биз дээ. Хоёр дахь нөхцөл нь: Энэ бүхний дараа та маш яаралтай энэ хотыг үүрд орхих ёстой.

	Нэд арын халааснаасаа матрын арьсан хэтэвч гаргаж ирэн, тэндээсээ боодолтой зуун долларын дэвсгэрт гаргаж ирээд:

	— Энд гурван мянга байгаа. Гэхдээ энэ бол урьдчилгаа гэж хэлээд мөнгийг ширээн дээр хаяв.

	— Та миний болзлыг хүлээж авах уу?

	Ухаанаа алдсан залуу арайхийж «за» гэж хэлэв.

	— Таны ойлголтоор энэ үг юу гэсэн үг болохыг би санаж байна. Орой ажлаа дуусгаад энэ хэтэвчнээс таван мянгын чек аваарай... гэж хэлээд Нэд хэтэвчээ халаасандаа хийлээ.

	— Би хэтэвчээ хаана хийснийг та харж авав уу? Бичиг баримтыг нь хөндсөний хэрэггүй, түүгээр хүүрийг танина. Хэн ч таныг зальт этгээд болгох гээгүй. Та ч миний зөвшөөрөлтэйгөөр хэтэвчийг авах болно. Тэр үед бол үхсэн хүний зөвшөөрөлтэйгөөр гэсэн үг.

	Ричийн хамаг биеэр хүйтэн хөлс нь чийхрав.

	 

	 

	Өнгөрсөн гурван жилийн ажлын үр дүнд Кром жинхэнэ мөрдөн байцаагчийн хэмжээнд хүртлээ дадлагажжээ. Хэзээ нэгэн цагт, бузар ажил гэж нэрлэдэг байсан зүйлээ өөрөө хийдэг болсноос хойш, тэрээр ажилдаа сонирхолтой болж, одоо Нэд тооцоогоо хийж түүнийг чөлөөлснөөс хойш Одойхон хийх юмгүйдэж их уйдаж эхлэв. Саяхнаас түүний толгойд өөрийн хувийн мөрдлөгийн пүүс нээж ажиллуулах санаа орж ирсэн нь одоо бүр мөрөөдөл нь болон хувирав. Учир нь түүнд энэ ажлаа эхлэхэд хэрэгтэй мөнгө бий болсонд юм. Харин ял шийтгүүлж байснаа яах вэ? Ийм түүхтэй хүнд мөрдлөгийн контор байгуулахыг хэзээ ч зөвшөөрөхгүй. Харин нэг арга бий. Ямар нэгэн хүн олж авах хэрэгтэй. Тэтгэвэртээ гарсан цагдаа яг таарна. Тийм хүнд итгээд зөвшөөрөл өгөлгүй яах вэ. Бас 5000 доллар байвал хуучин хамуудаасаа хэн нэгнийг түнш болгон авч болно. Гэвч энэ бүхэн Кромын мөрөөдөл хэвээрээ үлдэв. Одоо тэр өөрөө өөрийнхөө төлөө ажиллаж байна. Түүнийг одоо нэг асуулт зовоож байлаа. 

	«Нэд яагаад хөлсний хүн сураглах болов?» 

	Одойхон үүний хариуг олохоор шийдлээ. Салахдаа Нэд түүнд «Баярлалаа» ч гэж хэлэлгүй зүгээр л нэг нохой аятай гудамжинд гаргаж орхисон. Эцэст нь Кром түүний төлөө их юм хийж байхад нөгөөх нь харин өөрийнхөө төлөвлөгөөг Кромтой хуваалцсангүй. 

	Кром хийх юмгүй байсан тул зүгээр суухын оронд Нэд юу хийх гээд байгааг нь мэдэхийг хүсжээ. Тэгээд «Гранд-Бич» буудалд ирж, үүдний танхимд сониноор нүүрээ таглан сууж орох гарах хүмүүсийг шинжиж эхлэв. Энд Нэд, Ричитэй уулзах болзоо тогтоосон билээ.

	 

	 

	Өглөөний 10 цагийн орчим Кром гайхалтай зүйл үзэв. Зочид буудалд Грэг Снайд орж ирэв. Кром ийм юм болно гэж санаагүй байсан юм. Харин тэр даруй Одойхон алдсанаа ойлголоо. Ганган хайрцаг, хос гутал, хувцас энэ бүгдийг хэдэн өдрийн өмнө тэр өөрөө Нэдэд худалдаж авч өгсөн билээ. Хамгийн сонин нь бараан өнгөтэй нүдний шил. Яах гэж? Энэ үед түүнийг Грэг гэж бүү андуураасай гэсэндээ итгэсэн байх. Ийнхүү Кром хоёр цаг хүртэл суусан боловч Ричи ирсэнгүй. Бас нэг оньсого. Тэр яг үд дунд буудалд ирэх ёстой байсан.

	Нэд харилцуур утсыг авч өөрийн ахын ажлын өрөөний утасны дугаарт залгав. Нарийн бичиг хүүхэн эелдэгхэнээр ноён Снайд захирлуудтай зөвлөлдөж байна гэж хэллээ.

	— Нэд гэдэг хүн ярьж байна гэж өөрийнхөө эзэнд дамжуулаадах. Цаадах чинь сум шиг шунгинан ирж утас авах болно. 

	Тэр андуурсангүй. Хэдхэн секундийн дараа Грэгийн айж сандарсан дуу харилцуурт сонсогдов.

	— Таныг сонсож байна.

	— Уучлаарай Грэг. Надад нэг, жаахан мөнгөний хэрэг гарчихлаа. 

	Нэд ахынхаа тасалдсан амьсгалах чимээг сонсож байв. Энэ нь түүнийг баярлуулав.

	— Чамайг тийм ч амархан алга болчихгүй гэж би бодож байсан юм, үнэн байж. Гэхдээ чамд хэлье, надад бас чамайг зайлуулах арга...

	— Тайвшир Грэг. Би чамайг илчилнэ гэж айлгаагүй байна, тэгэх ч үгүй. Энэ удаа маш ялимгүй зүйл гуйна. Гэхдээ сүүлчийн удаа, нээрээ шүү.

	— За ярь, ярь

	— Надад 5000 хэрэгтэй байна. Чек дээр бичээд өгчих

	— Тэгээд дахиад...

	— Яг үнэн. Ээжээрээ тангараглая. Үүнээс хойш чи намайг харах ч үгүй, сонсох ч үгүй, би ч бас чамайг мөн адил.

	— За яах вэ.

	— Тэгвэл орой найм хагаст хотын цэцэрлэгт хүрээлэнгийн баруун хаалган дээр утасны бүхээгийн ойролцоо, хүн амьтангүй, чимээгүй амар газар. Бид хоёрыг хэн ч нэг дор байгааг үзэж чадахгүй. Энэ талаар бүү санаа зов.

	— О кей!

	 

	 

	Одойхон Ричиг хайсаар 3-р авенью гудамжинд байдаг БАР-нд хүрч ирэв. Тэр Ричийг хаанаас эрж олохоо мэдэж байв. Тэгээд ч алдсангүй. Ричигийн тоосонд дарагдсан хуучин «Шевроле» Баарын үүдэнд зогсож байв. Бүдэг гэрэлтэй тамхины утаанд сүүмийсэн байранд цөөхөн хүн байлаа. Ричи шар айраг ууж суув. Ажилтай өдрөө тэрээр хатуухан юм амсдаггүй билээ. Кром Ричигийн хажууд ажилтай үеэс нь бусад үед үргэлж салалгүй дагаж явдаг Лош хүүхнийг байхыг үзэв. Тэр хоёр тачигнатал инээлдэн ярилцацгаана. Одойхон энэ хүүхэнд дургүй, түүний барынх шиг ногоон хүйтэн нүд, балиар улаан шар өнгөтэй үс, будмал зузаан уруулдаа зуусан тамхи нь бүр ч уур хүргэнэ. Харин гайхалтай нь, энэ адгуус өнөөдөр сайхан ааштай байх юм. Одойхон ширээнд нь ойртож очоод Ричигийн мөрөн дээр гараа тавихад тэрээр дээш харлаа. Кром хуруугаараа түүний савхин хүрмийг чичин асуусан нь:

	— Чи буудлын газар очсон уу?

	— Энэ чинь юу, за суу! Би чамайг торхтой вискинд оруулах ёстой. 

	Ричигийн нүд нь гялалзаж байв.

	— Чи миний асуултад хариулсангүй, гэж Кром заналтайгаар зандрав.

	— Чи яагаад түүн рүү архираад байгаа юм бэ? гэж хажуугаас нь Лош нүдээ онийлгон ярианд оролцоход

	— Чи дуугүй бай гэж Кром түүн рүү харалгүйгээр хэлэв.

	Ричи хойд хоёр хөл дээрээ зогсох сандал дээрээ налайн сууж чимээгүйхэн хэлсэн нь:

	— Найз минь, цаад галзуу чинь, өөрийнхөө амийг найман боодол мөнгөөр тавьж өгч байна.

	— Яаж, юу гэж өөрийнхөө амийг?

	— Тэгэлгүй яах вэ. Би түүнийг тоншиж орхиод хотоос явж одох ёстой. Үүний төлөө надад бүхэл бүтэн баялаг өгч байна. Энэ баян хүн хоосроод, амиа хорлох гэсэн боловч өөрийгөө алж чадахгүй, зориг нь хүрэхгүй байх шиг санагдсан. Би түүнд туслахаа хэлсэн. Тийм их мөнгөтэйгөөр Лош бид хоёр Лас-Вегас руу явна. Тэнд бидэнд хийх юм олдоно гэж бодож байна. Халаас хоосон биш байхад уйдна ч гэж ярилтгүй ээ.

	Кром бүгдийг нь ойлголоо. Тэрээр баарнаас гарч явахдаа түгшүүр баяр хоёрыг зэрэг мэдрэв. Удаан хугацаагаар гудамжаар бодолд дарагдан алхав. Түүний өмнө санаандгүй байтал хязгааргүй их баялгийн үүд нээгдэж байна. Тэнд хүрэлцэхгүй байгаа 5000 байтугай, таван шуудай мөнгөнөөс ч их юм байх шиг түүнд санагдана. Нэд түүний өмнө энэ баялгийг нээж өгч байгаа аж. Одоо Нэд хаашаа ч зайлахгүй, Кромын гарт орлоо. 

	Кромын зальтай нүд гялалзаж, баярласнаасаа болж эрүү нь чичирч байв. Нэд яагаад түүнийг Филадельф руугаа яваарай гэсэн, яагаад Ричийг хотоос явахыг шаардсан зэргийг одоо л ойлголоо. Тэр гэрч үлдээхгүйг боджээ.

	— Дэндүү эрт баярлаж байна, Нэд!

	Одойхон такси зогсоож «Гранд-Бич» буудал гэж жолоочид нь хэллээ.

	 

	 

	Грэг Снайд ахтайгаа уулзахаар явахдаа юу хийхийгээ бодож байв. Хэрвээ тэр муу шаар намайг илчилнэ гэж сүрдүүлэх юм бол түүнийг дахиад торны цаана суулгачхаж болно. Үүний тулд хэд хэдэн арга бий. Түүний халаасанд нь юм уу, байгаа газар нь хар тамхи хийлгэж орхиод цагдаагийнханд мэдэгдэж орхино. Ял эдэлж байсан хүн ийм тоглоом арван жилтэй тэнцэнэ. Түүн шиг хүн ингэж хамаагүй үсчиж, догширч ч болохгүй дээ!

	Грэг юу ч гэсэн гар буугаа биедээ авчээ. Хэрвээ хэрэг гарвал Нэдийг айлгасан ч болно.

	Гудамжинд харанхуй болж эхлэв. «Каддиллакын» хянах самбар дээрх цаг 8 цаг 25 минутыг зааж байв. Грэг Нэдтэй цагтаа уулзах л юм байна. Харин Жулиягийн болзоонд жаахан хоцрох гээд байдаг. Жулия тэр хоёр яг 9-д урьдынхаараа хамт хоол идэхээр тохиролцсон байлаа. Тэгтэл энэ нэг мал, цагаа ч олохгүй шүү. «Чөтгөр» гэж Грэг ахыгаа хараагаад, түүнийг хэчнээн их үзэн ядаж байгаагаа мэдэрлээ.

	 

	 

	Ричи харилцуур утасны бүхээгийн нөгөө талд тавьсан өөрийнхөө «шевроле» дотор сууж байлаа. Түүний саарал машин шөнийн харанхуйд уусан шингэж ер харагдахгүй байна. Цэцэрлэгт хүрээлэнд ордог энэхүү хэрэглэхээ больсон хашааны ёроолоос бургас ургаж, өвс ихэдсэнээс зам ч мэдэгдэхгүй болжээ. Энд бас гудамжны гэрэл нь ажиглагддаггүй. Гудамжны зүүн талын байшингууд хуучирч муудсан тул буулгахаар зэхжээ. «Яг зөв газар сонгож авч» гэж тэрээр дотроо бодно. Ричи бага зэрэг сэтгэл нь хөдөлсөн байлаа. Тэрээр анх удаа ийм сонин захиалга гүйцэтгэх гэж байгаа билээ. Тэрээр хохирогчтойгоо ярьсан ийм явдал урьд нь хэзээ ч болж байсангүй. Харин хамгийн тааламжгүй нь тэр үхэх ёстой хүн түүнд таалагдаад болдоггүй. Тайван, итгэлтэй, бас сайхан. Ричи түүнтэй адилхан байх сан гэж хүсэх боловч, хувь заяа түүнд өөрийг заяажээ. Үүнийг яалтай ч билээ. Түргэхэн шиг энэ хэргийг дуусгаад Вегас руугаа явах юм сан. Одоо ч мөнгө хангалттай. Маргааш гэхэд буугаа сувагт хаячхаад чөтгөр ч мэдэхээргүй болгоно. Хотоос яваад хуучин бүхнээ мартъя.

	Энэ үед булан тойроод гоё ганган урт машин гарч ирэхэд гэрэл нь зам дээр туслаа. Машины хурд нь саарч харилцуур утасны бүхээгийн дэргэд очоод зогсов. Урд хаалга нь онгойж хүн гарч ирэхэд Ричи өдөр гэрээ байтуулсан хүнийхээ барааг харав. Гар буугаа барьсан чигээрээ Ричи машинаас гарч ирэхэд нөгөө хүн машиныхаа урдуур тойрон гэрэлд нь гарч ирэв. Энэ хүн албаар гэрлээ унтраасангүй гэж Ричи бодон 

	— Ямар их эр зориг вэ?... Гэтэл би түүнийг хулчгар амьтан гэж бодож байдаг. Өөрөө өөрийнхөө цаазад ирлээ. «Жинхэнэ төмөр мэт зоригтой хүн».

	Ричи гараа өргөн толгойг нь овоо хараандаа авлаа. «За буудаач» гэж тэр өөртөө хэлэв. Гох дарах хуруу нь нэг л хөдөлж өгдөггүй. Түүнийг хүлээсэн хүн нь ийш тийшээ гайхан харж зогсоно. Гайхамшигтай бай. «Хүнийг тамлахаа боль» гэж алуурчин хэлээд, буугаа дахин чиглүүлэв. «Заавал түүний толгойг гэмтээх хэрэг юу байна? Өөрийг нь яаж алсныг өөрөө мэдэхгүй юм чинь» гэж Ричи бодоод зүрхэнд нь чиглүүлээд буудаж орхив. Нөгөө хүн үл мэдэг цочисхийснээ нүүрээрээ газар харан зам дээр унав. Ричи хатгуулсан юм шиг машиндаа үсрэн орж асаагаад давхиж одов. Ричи амласан чекийг нь авахыг бодсонгүй. Ингэж аль өдөр шийдсэн байлаа. Лош тэр хоёрт 3000 хангалттай хүрнэ. Ричи амьдралдаа анх удаа юу хийснээ мэдлээ, тэр нам согтох юм сан гэж хүсэж байв.

	Нэд нуугдаж байсан газраасаа гарч ирэн тал бүр тийшээ харснаа хүүр лүү ойртож очлоо. Ар талын халааснаас нь хэтэвчийг нь авч өөрийнхөө халаасанд хийгээд, үхсэн хүнийг эргүүлж дээш харуулав. Грэгийн толгой нь ямар ч гэмтэлгүй байв. Харин зүрхэн тушаа газар харлаж харагдана.

	— Өрөвчхөн сэтгэлт муу нусгай гээд Нэд бувтнав. Тэр өөрөө хэзээ ч уян нялуун байсангүй, бүгдийг хүйтнээр дүгнэж цэгнэж сурчээ. Ахынхаа энгэрт хатгасан цахирмаа цэцгийг нь авч өөрийнхөө хувцсанд хатгав. Жижиг зүйл. Гэхдээ л чухал. Нэд халааснаасаа тунгалаг шингэнтэй жижиг шилэн сав гарган ирж бөглөөг нь эргүүлэн авахад жаахан утаархуу юм тэндээс гарав.

	— Грэг миний бэлгийг хүлээн ав. Арьсанд зориулсан энэ үнэртэй усыг «хүхрийн хүчил» гэдэг юм гээд шилэн дэх шингэнийг үхсэн хүний нүүрэн дээр асгаруулав. Сав дахь шингэн гоожиж дуусахад Грэгийн нүүр гэхээр юм үлдсэнгүй. Оронд нь хөөсөрч буцалсан улаан хүрэн юм болов. Нэд нөгөө хүүрийг хөлөөс нь чирч цэцэрлэгийн бургасан дунд аваачиж ихрийнхээ шарилыг тэнд орхиод эргэж ирж «Кадиллакдаа» суув. Түүнд яарах хэрэг байлаа. Учир нь 9 цагт Жулиятай болзсон байлаа.

	 

	 

	Одойхон Кром бурхандаа залбирав. Грэгийн хүүрийг түүнээс 5 фут орчмын зайд авчраад хаячхав. Түүний аз нь харьчхаагүй байгаа. «Кадиллак» холдож одоход, тэрээр үхдэл рүү мөлхөж очлоо.

	Нэд үхдэл дээр тонгойгоод юу хийгээд байсныг мэдэхийг Кром хүсэж байлаа. Одойхон гар чийдэнгээ асааж, бие дээгүүр нь гүйлгэж үзсэнээ нүүр нь гэрэлд өртөхөд дуу алдан цочиж, чийдэнгээ алдаж орхилоо. Ийм юм түүнд хамгийн аймшигтай зүүдэнд нь ч үзэгдэж байсангүй. Одойхныг ямар нэгэн аймшиг даран авах гэж байгаа юм шиг санагдан, тэрээр мөчирт нүүрээ уруулан бургасан дундаас гүйн гарч ирээд харсан зүг рүүгээ байдаг хүчээрээ зугтлаа. Тэгэхдээ хаашаа, яах гэж, хэнээс зугтаж байгаагаа ойлгох тэнхэлгүй явлаа.

	 

	 

	Машин хотын төвд орж ирлээ. Нэд үргэлж л ингэж байсан юм шиг итгэлтэй тайвнаар машинаа унаж явна. Түүний гайхамшигт төлөвлөгөө төгсгөлдөө ойртож байна. Үлдсэн хэсэг нь төгсөв. Бүх нарийн ширийн зүйлийг бүгдийг нь бодолцож зохиосон төлөвлөгөөгөөр ажиллаа. Үр дүн нь энэ. Грэг Снайд болон хувирч, ямар ч хүн "биш" гэж хэлэх аргагүй болов. Одойхны өгсөн мэдээллийг судлан, бүх зүйлсийг Нэд мэдэж авчээ. Түүний анхаарлаас жилийн өмнө Грэг хагалгаа хийлгэсэн тухай мэдээ ч гарч чадсангүй. Одойхон Нэд дээр, гэрийн нөхцөлд нууц үр хөндөлт явуулдаг, бас цагдаад мэдэгдэлгүйгээр хэн нэгнээс сумыг нь аваад өгчихдөг мэс засалчийг авчран, тэр нь Грэгийн өвчний түүхийг судлаад, Нэдэд бас хуурамч оёдол яг тэр газар нь тавьж өгчээ. Одоо түүнийг ихрээс нь юу ч ялгаж чадахгүй. Тэр ихрийнхээ тухай бүх зүйлийг магадгүй өөрөөс нь илүү ч мэдэж байгаа байх.

	Төлөвлөгөөний дараагийн шатанд Нэд Грэгийн хураасан хөрөнгийг зарж мөнгө болгоод хөрөнгөө Швейцарт шилжүүлж, энэ газраас аль болохоор түргэн холдох хэрэгтэй байв. Жулиягийн хувьд гэвэл түүний нэрийг гутаах ямар нэг юм хийгээд түүнтэй хэрэлдэж сална. Энэ бол хамгийн амархан ажил байсан тул энэ талаар Нэд нэг их санаа зовохгүй байв.

	 

	 

	Жулия уурлаж эхлэв. Грэг 10 минут хоцорч байна. Хэзээ ч ингэж байгаагүй. Тэр дандаа л түрүүлж ирчихсэн, хоолны цэсээс шилж сонгож байдаг сан. Үйлчлэгч Жулияг ширээнд суухад нь туслаад, хоолыг чинь авчирч өгөх үү? гэж асуухад жаахан хүлээе гэж хариулав. Жулия өчигдрийнхөө яриаг санан, толгойд нь элдвийн бодол эргэлдэнэ. Тэгтэл танхимд Грэг орж ирлээ. Жулиягийн санаа нь амарч "ашгүй дээ" гэж дотроо бодов. Грэг орж ирэнгүүтээ гараараа дохиж түүнд мэнд хүргээд бас хэн нэгтэй нь мэндчилж түүний клубийн гишүүдийн эхнэрүүд суусан ширээний дэргэд зогсосхийж нас ахисан авгайчуудад бөхийж ёслол үзүүлээд Жулиягийн сууж байсан ширээг чиглэлээ. Замд нь түүнийг Мерлинг саатуулан хоргоож

	— Ноён Снайд, Бид маргааш тоглоомоо дахин шинээр эхлэх гэж байгаа. Та яах...

	— Уучлаарай Лу. Шинэ тоглоомд урихын өмнө хуучин өрөө эхлээд дугуйлбал яасан юм бэ? Хэрвээ би андуураагүй бол та надад өртэй байх аа. Танаас 25000...

	— О... Тэгэлгүй яах вэ. Маргааш гэхэд л би танд чек явуулна гэхдээ...

	— Маргааш байдал яаж өөрчлөгдөхийг би мэдэхгүй байна. Харин одоо намайг ширээндээ очихыг та зөвшөөрнө биз дээ. 

	Мерлинг ухран зам тавьж өгөв. Нэд Жулия руу тонгойж гарыг нь үнсээд

	— Өршөө хонгор минь. Яалт ч үгүй хоцорчихлоо. 

	Бүсгүй хүчээр инээмсэглэснээ

	— Грэг чи намайг эвгүй байдалд орууллаа гэв. 

	Үйлчлэгч ширээнд ойртон ирж мэндэлснээ

	— Хоол авчрах уу, ноёнтоон? гэхэд

	— Тэг, тэг Норис. Өнөөдөр танай тогооч хавчныхаа халуун ногоог дахиад ихдүүлчхээгүй гэж найдаж болно биз дээ?

	— Тэр таны хэлснийг санаж байгаа ноёнтоон.

	— Маш сайн.

	Нэд ширээний ард суугаад Жулияг энхрийлсэн харцаар хараад

	— Уучлаарай хонгор минь, чи өлсчихсөн үү гэв.

	 

	 

	Кром гудамжинд зогсоод зоогийн газрын цонхоор Нэд хэрхэн өөртөө итгэлтэйгээр шинэ дүрд тоглож байгааг харж байв. Үнэхээр гайхалтай хувирч чаджээ. Хэрвээ Кром өөрийнхөө нүдээр Грэг хэрхэн хороогдсоныг үзээгүй бол түүний 3 жил нүд салгалгүй мөрдсөн хүн нь энэ биш гэхэд итгэхгүй байх байсан биз ээ. Нэдтэй цааш харьцаж болохгүй.

	Кром хэсэг зуур бодолд оров. Яагаад Нэд ахыгаа өөрөө алахгүй заавал Ричиг хөлслөх болов? Айсан уу? Грэгийг тэгж үзэн ядаж байсан хүнд, түүнийг алах нь юу ч биш. 

	Кромын толгойд энэ асуултын хариу орж ирэв. Нэд урьдаас бүгдийг тооцоолжээ. Хэрвээ түүний заль мэх нь хэзээ нэгэн цагт мэдэгдэх юм бол Грэгийг алсан хэрэгт холбогдолгүй болохоор бүх юмыг зохион байгуулж Грэгийн хүүрийг олсон хойно шинжээчид түүнийг хэзээ хэрхэн алсныг тодорхойлно. Аль хэрийн зайнаас буудсаныг бас тодорхойлно. Харин Нэд ойрын хараа муутай, 10 футээс цааш юу ч харж чаддаггүй. Тийм харанхуйд гудамжны нөгөө талаас Нэд ахыгаа буудаж чадахгүй гэдэг нь хэнд ч ойлгомжтой. Чөтгөр ав, энийг хүртэл тооцоолсон байна шүү. Ийм зальтай хүнийг зайдалж чадахгүй нь гэдгээ бүрэн мэдэх үед Одойхны мөрөөдөж байсан шуудайтай мөнгөнийх нь ам нь хамхигдах шиг болов. Нэд бол аугаа их хүн. Харин би хажууд нь юу бил ээ? Нэд намайг зажлахгүй залгиж орхих юм байна. Кромын бие арзасхийгээд явчхав. Түүний нүдэнд Грэгийн эрэмдэг зэрэмдэг болсон нүүр харагдав. Нэд үнэхээр харгис зэрлэг хүн юм. Нэдэд гэрч гэгч юу ч биш, тэр их том тоглоом тоглож, мөрийд нь амьдралаа тавьж байна. Бурхан минь. Хэрвээ тэр намайг эндээс яваагүй байгааг... Би дэндүү их юм мэднэ шүү дээ. Тэнэг л хүн биш юм бол. 

	Нэд намайг зүгээр орхихгүй! 

	Ямар нэгэн аймшиг Кромыг эзлэн авав. Тэр бараг өөрийн мэдэлгүй болжээ. Одойхон аптек руу гүйж ороод утасны бүхээгт орж харилцуурыг шүүрэн авав. Тэрээр юу хийж байгаагаа ч мэдсэнгүй.

	 

	 

	Нэд чүдэнз асааж Жулиягийн тамхийг асаах гэтэл тэрээр зогтусаад харцанд нь гайхан цочирдсон өнгө илрэв.

	— Юу болов. Жулия! гэж Нэд сандран асуувал

	— Үгүй зүгээр...

	Нэд түүнийг ширтсээр суутал чүдэнз нь шатаж дуусаад хурууг нь түлж орхив. Нэд гараа сэгсрээд шинэ чүдэнз асаав. Жулия тамхиа гүн сорж, нүдээ онийлгон сууна. Жулиягийн нүдэнд түүний гар ив илхэн харагдаж байв. Грэгийн ядам хуруунд өнөө өглөөний хуримын бэлэг болгон бэлэглэсэн бөлзөг байсангүй. Юу ч тохиолдсон, бөлзгийг гараасаа салгахгүй гэж Грэг амласан. Грэг бөлзгөө сугалж аваагүй. Грэгийн долоовор дунд хурууны хоорондох газар ямар ч шарх байгаагүй.

	Гэтэл түүний гар дээр сайн л ажиглахгүй юм бол бараг мэдэгдэхгүй жижигхэн хуучин шарх байгааг Жулия харж байлаа. Сүйт залуутайгаа ярилцсан өчигдөр оройн яриа нь Жулиягийн санаанд орж ирэв.

	— Уучлаарай хонгор минь, Би нэг явчхаад ирье.

	— Юу болов, Жулия? Бие чинь муу байна уу? Эмч дуудах уу?

	— Сандрах хэрэггүй. Ийм юм болдгийг чи мэднэ шүү дээ. Хэсэг хугацаа өнгөрөөд бүх юм зүгээр болно. 

	Жулия ширээний араас бослоо. Нэд юу гэж хариулахаа мэдсэнгүй. 

	Одойхны бичиж өгсөн зүйлд Жулиягийн өвчний тухай юу ч байгаагүй юм чинь.

	Жулия ариун цэврийн өрөөний зүг явахдаа дотроо «Түүнд хэлэх юм олдсонгүй! Надад ямар ч хууч байхгүй. Гэтэл тэр юу ч хэлж чадсангүй. Энэ бол Грэг биш» гэж бодов.

	Харилцуурыг Лош авлаа.

	— Байна...

	— Ричитэй ярих гэсэн юм, түргэн гэж Кром бувтнав.

	— Хэн ярьж байна

	— Одойхон

	— Ричигээр чи яах нь вэ?

	Аз болоход Ричи харилцуурыг булаан авлаа. Тэгээгүй бол Кром Лошийг хараалаар булчих байлаа.

	— Сайн уу, жаалаа? Өөрийнхөө тэтгэгчийг ямар байгааг асуух гэж утасдав уу? Тэр чинь аль хэдийн нөгөө ертөнцөд очсон.

	Ричи согтуу байгааг Кром дуугаар нь мэдэв.

	— Чи муу нусгай битгий худлаа чалч. Чамд итгэсэн сайн хүнийг чи хуурч орхисон байна. Цаадах чинь амьд байна. 

	Ингэж ярьж байхдаа Кром Ричигийн царай нь хэрхэн хувирч байгааг дотроо төсөөлөв.

	— Хэрвээ чи худлаа ярьж байвал би чамайг хэсэг хэсгээр чинь тастаж хаяна шүү гэж алуурчин зуусан шүднийхээ завсраар шивгэнэв.

	— Чи зөрүүлж орхисон байна. Чи зөвхөн түүнийг айлгаж орхиж. Чи архи, хүүхэн хоёроос болж юу ч чаддаггүй болж...

	— Кром би чамайг ална шүү!

	— Өмхий амаа хамхиж дуугаа тат. Чи худалч, чи зальт этгээд, хөлсийг нь авчхаад, амласнаа биелүүлж чадахгүй байж. Хэрвээ үнэмшихгүй байвал «Олимп» зоогийн газар одоохон хүрээд ир.

	Ингэж хэлээд Одойхон харилцуураа байранд нь өлгөлөө.

	 

	 

	Жулия толины өмнө зогсоод Грэгийн өчигдөр орой ярьсан зүйлийг санаж байв. Тэр Жулияг зөөлөн сандал дээр суулгаад хэлсэн нь «Би чамд хайртай Жулия. Тэгээд ч бид хоёр нэг нэгнийхээ тухай бүгдийг мэдэх хэрэгтэй гэж би бодож байна. Хэрвээ чи намайг үл бүтэх этгээд гэж мэдэх юм бол, надаас салж миний тухай бодохоо болих байх. Гэхдээ би дуугүй байж чадашгүй нь. Чи бүгдийг мэдэх ёстой.»

	Тэгээд цааш нь Грэг өөрийнхөө тухай, өөрийнхөө ихэр, түүнтэйгээ хамт дэлгүүр дээрэмддэг байсан, тэр нь одоо шоронгоос гарч ирчхээд өөрийг нь илчлэхээр заналхийлсэн тухай бүгдийг ярихад Жулия түүнийг тэсвэртэйгээр сонсоод хайртай хүн минь зөвхөн ядуу гаралтай байсны төлөө, миний хайр унтарч үгүй болохгүй гэж хариулжээ. Тэр хоёр гар гараасаа барилцан бүхэл шөнийн турш ярилцацгаав. Энэ бол тэр хоёрын хамт өнгөрөөсөн анхны шөнө нь байлаа. Өглөө нь Жулия эвдэршгүй хайрынхаа баталгаа болгож Грэгийн хуруунд бөлзөг зүүж өгөхөд Грэг «Үхсэн ч үүнийг чинь гараасаа салгахгүй» гэж тангарагласан билээ. 

	Жулиягийн нүд нь нулимсаар дүүрээд ирлээ. Тэрээр сандарч тэвдсэнгүй нулимсаа арчаад биеэ чангалж зориг оров. Жулия юу хийхээ мэдэж байв. Цагдаад мэдэгдэх хэрэгтэй. Грэг амьд, зөвхөн энэ хүний барьцаанд байгаа гэж Жулия итгэж байлаа. Харин энэ хүнд сэжиг авхуулж болохгүй. Ширээндээ эргэж очоод юу ч болоогүй юм шиг инээж ярилцах хэрэгтэй. 

	Жулия сэмээрхэн гарч ирж хонгилд байгаа харилцуурыг авав.

	 

	 

	— Энэ хүүхэлдэй яачхав даа гэж Нэд бодолд унав. Толгой нь өвдсөн юм болов уу, эсвэл сэжиг авчхав уу? Юу гэж дээ. Бүх зүйлийг маш нарийн тооцоолсон юм чинь. Бүх хөдөлгөөн, тэр байтугай хэзээ амьсгаа авахыг хүртэл тооцоолсон гэхэд хилсдэхгүй. Ийм богино хугацаанд тэр юу ч сэжиглэж чадахгүй. Одойхон, Грэгийг дагнаж сонирхсоор Жулиягийн толгой өвддөгийг анзаараагүй байж болох юм гэсэн бодлоор Нэд өөрийгөө тайвшруулж суув.

	 

	 

	Зоогийн газраас зуун ярдын зайтай харанхуй гудамжинд машин ирж зогсохыг Одойхон анзаарав. Хэн ирж байгааг тэр мэдэж байв. Ухаанаа алдсан Ричи машинаас үсрэн гарч ирээд зоогийн газрын үүдийг чиглэв. Кром ийм үед түүний гарт өртөхгүйг хичээн сүүдэрт орж нуугдлаа. Яг энэ үед цагдаа нар дүүрэн суусан машинууд дохиогоо хангинуулсаар булан тойрон гарч ирэв.

	«Бурхан минь эд нарт бас юу хэрэгтэй вэ? Хэн эднийг дуудсан юм бол» гэж Кром амандаа бувтнаж байх үөд хажуу бөөрөндөө цагаан таван хошуутай хар «форд» зоогийн газрын үүдэнд ирж зогслоо. 

	Ричи зоогийн газрын хаалгыг хажуу тийш нь түлхэж орхиод, танхимд дайран оров. Нүүр нь халуу шатан, нүд нь аймшигтайгаар гялалзан Ричи амандаа: «Одойхон — муу худалч! Би зөрүүлж буудсан байж таарахгүй! Тэгсэн байх учиргүй!» гэж амандаа үглэнэ. Тэрээр харцаараа бүх танхимыг эргүүлж тойруулж хараад Нэдийн дүрсийг үзэнгүүтээ дороо чулуун хөшөө мэт зогсож «Амьд байна!» гэж хэлэв.

	Нэд Жулияг орж ирэхийг нь харлаа. Тэрээр инээмсэглэж байв. Бүх юм хэвийн гэж тэр бодож амжив. Иймхэн юмнаас болж санаа зовох гэж. Зүгээр л толгой нь өвд өө биз. Нэд ширээнийхээ араас босож Жулияг угтан эелдгээр инээмсэглэн, гараа сунгахдаа «энэ хүүхнээс түргэн салах хэрэгтэй юм байна» гэж дотроо бодлоо.

	«Ноёнтоон!» гэсэн хэн нэгний танил дуу гарав. Нэд эргэж харвал түүнээс хоёрхон алхмын зайтай Ричи зогсож байв.

	— Ноёнтон, би буруу юм хийж! Уучлаарай! гэж хэлээд цахилгаан цахих мэт хурднаар бүснээсээ буугаа авч, чиглүүлээд гохыг нь дарчихлаа. 

	Чих дүлийртэл чимээ гарч Нэд юу болж байгааг ойлгоогүй байхад түүний гавлын дээд хэсэг нь авах юмгүй болтлоо зад үсэрлээ. Жулия чанга орилоод ухаан алдан унав. Танхимд цагдаа нар гүйлдэн орж ирэхэд Ричи амнаас нь утаа суунагласан буугаа газар хаялаа. Тэрээр өөрөөрөө бахархсан хүн шиг зогсоно. Алдаж буудахгүй гэж амласандаа хүрлээ.

	Одойхон Кром ийм юм үзээд зарсхийв. Тэрээр цонхноос холдов. Тэр хэзээнээсээ цус үзэж чаддаггүй байсан. Харин ийм юм болсон нь харамсалтай. Тэр Нэдийг хайрлаж, түүнд муу юм болоосой гэж бодоогүй. Гэхдээ л өөрийн амь гэдэг юунаас ч үнэтэй юм даа. Кром бол хэзээ ч амиараа дэнчин тавихгүй. Түүнд мөнгө байна, хүсэл мөрөөдөл байна. Бүх насаараа аймшгийн шоронд хүлээтэй, алхам бүрдээ түгшиж явах гэж үү. Нэд түүнийг яасан ч зүгээр байлгахгүй байсан. Ричи юу болсон нь Кромд огт хамаагүй. Тэртээ тэргүй Ричи гянданд цаазлуулах...

	Цагдаагийн машинууд дохиогоо хангинуулан хойно хойноосоо нэмж ирцгээнэ. Удахгүй энд хотын тал нь цуглах биз.

	Кром гудамж уруудан сажилж явна. Энэ өдөр түүний хувьд тун хүнд өдөр байв. Ричигийн «шевроле»-гийн хажууд ирээд тэрээр зогсосхийхэд яг тэр үед байшингийн сүүдрээс гялалзсан хувцастай хүний дүрс гарч ирэхэд Кром түүнийг таньж хамаг биеэр нь хүйтэн хөлс нь цутгалаа. 

	Лош түүнд тулж ирээд юу ч хэлсэнгүй, зөвхөн савхин хүрмийнхээ халаас руу гараа хийлээ. Юу ч хэлэх юм билээ дээ...

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

